Տեղեկանք-հիմնավորում
“Մթնոլորտային օդի պահպանության մասին” ՀՀ օրենքի մեջ փոփոխություններ և լրացումներ կատարելու մասին” ՀՀ օրենքի նախագծի վերաբերյալ
1. Իրավական ակտի անհրաժեշտությունը (նպատակը)

            “Մթնոլորտային օդի պահպանության մասին” ՀՀ օրենքի մեջ փոփոխություններ և լրացումներ կատարելու մասին” ՀՀ օրենքի նախագիծը մշակվել է գործող օրենքը, որը ընդունվել է 1994թ., արդիականացնելու, ինչպես նաև մթնոլորտի պահպանության բնագավառում Եվրամիության քաղաքականությանը այն մոտեցնելու նպատակով: 
1.1.Կարգավորման հարաբերությունների ներկա վիճակը և առկա խնդիրները

“Մթնոլորտային օդի պահպանության մասին” ՀՀ օրենքը (այսուհետ` Օրենք) ընդունվել է ՀՀ Գերագույն խորհրդի կողմից 1994 թ.մայիսի 25-ին: Օրենքում ամրագրված որոշ դրույթներ  ներկայումս չեն համապատասխանում 1994թ.-ից ի վեր տեղի ունեցած քաղաքական և օրենսդրական փոփոխություններին: Մասնավորապես,  Օրենքում բացակայում կամ անբավարար են հատկապես լիազորված և տարածքային կառավարման պետական մարմինների, ինչպես նաև տեղական ինքնակառավարման մարմինների իրավասությունների շրջանակները: Բացակայում է հիմնական հասկացությունների հոդվածը: Կան կրկնություններ և իրականացման տեսակետից  ոչ հստակ դրույթներ, ինչպես նաև դրույթներ, որոնք ներկայումս կարգավորվում են այլ իրավական ակտերով:

 1.2 Առկա խնդիրների առաջարկվող լուծումները

 “Մթնոլորտային օդի պահպանության մասին” ՀՀ օրենքի մեջ փոփոխություններ և լրացումներ կատարելու մասին” ՀՀ օրենքի նախագիծը (այսուհետ` Նախագիծ) մշակվել է վերը նշված թերությունները վերացնելու նպատակով: Մասնավորապես, առաջարկվել են նոր հոդվածներ, որոնք կհստակեցնեն հատկապես լիազորված և տարածքային կառավարման պետական մարմինների, ինչպես նաև տեղական ինքնակառավարման մարմնի իրավասությունները, կբացառեն երկիմաստությունը, կնպաստեն Եվրամիությունում կիրառվող “լավագույն հասանելի տեխնոլոգիաների” սկզբունքների ներդրմանը Հայաստանում: Առաջարկվել է նաև  ուժը կորցրած ճանաչել մի շարք հոդվածներ, որոնց դրույթները ներկայումս կարգավորվում են այլ օրենքներով: Կատարվել են խմբագրական փոփոխություններ` այդ թվում նաև որոշ հոդվածների դրույթների խմբավորում մեկ հոդվածում: Առաջարկվող փոփոխությունները պարզեցնում և միաժամանակ հստակեցնում են Օրենքը:

2.Կարգավորման առարկան
Տվյալ իրավական ակտը կարգավորում է հասարակական հարաբերությունները մթնոլորտի վրա վնասակար ներգործություն ունեցող իրավական և ֆիզիկական անձանց ու պետական և տարածքային կառավարման մարմինների, ինչպես նաև տեղական ինքնակառավարման մարմինների միջև` մթնոլորտի պահպանության կառավարման բնագավառում:

3. Իրավական ակտի կիրառման դեպքում ակնկալվող արդյունքը

Տվյալ իրավական ակտի ընդունման դեպքում “Մթնոլորտային օդի պահպանության մասին” ՀՀ օրենքը կդառնա ավելի հստակ, կնվազեն կոռուպցիոն ռիսկերը:  Այնտեղ կամրագրվեն մթնոլորտի պահպանության ժամանակակից գաղափարներին և զարգացումներին համահունչ դրույթներ և հասկացություններ, ինչպես նաև կհստակեցվեն մթնոլորտի պահպանության կառավարման գործընթացում ներգրավված մարմինների լիազորությունները:

ՀՀ բնապահպանության նախարար Արամ Հարությունյան
